
 

 

An bhfuil an córas oideachais in 

Éirinn oiriúnach don fheidhm a 

bhaineann leis? 
I dtosach báire, ba mhaith liom buíochas a ghabháil leis 

an gCathaoirligh agus freisin le gach éinne eile ar an 

gcoiste as ucht an deis iontach seo labhairt ós bhur 

gcomhair inniu. Is mise Saoirse Lodge ó Mheánscoil 

Gharman i Loch Gharman agus inniu beidh mé ag plé na 

ceiste “An bhfuil an córas oideachais in Éirinn oiriúnach 

don fheidhm a bhaineann leis?” 

 

Ó mo thaithí féin leis an gcóras oideachais anseo in 

Éirinn, creidim go bhfuil sé oiriúnach don fheidhm a 

bhaineann leis… go pointe áirithe. Mar a deir an 

seanfhocail, “Níl saoi gan locht” agus lá i ndiaidh lae, 

déanann an córas oideachais é sin a chur in iúl. Cé go 

bhfuil ár gcóras oideachais mar cheann de na córais 

oideachais is rathúla ar domhain, creidim fós go 

bhféadfá feabhas a chur ar an gcóras.  

 

De réir Airteagal 42 Alt 4, tá sé de cheart ag an Stát 

bunoideachas saor in aisce a chur ar fáil. Is iontach an 

rud é go bhfuil leabhair bhunscoile agus lón daltaí 

bunscoile ar fáil saor in aisce faoi dheireadh mar go 

gcuireann sé in iúl dúinn gur féidir  an deis chéanna a 

thabhairt do ghach páiste atá ag freastal ar an mbunscoil 

in Éirinn.  Sampla eile de dheiseanna cothroma a chur ar 

fáil go forleathan ná an scéim Cúram agus Oideachais 



 

 

Luath-Óige, a soláthraíonn bliain cúram agus oideachais 

luath-óige saor in aisce do leanaí atá in aois 

réamhscolaíochta. Is deis den chéad scoth é an 

réamhscoil ach sular cuireadh an scéim seo i bhfeidhm ní 

raibh an deis ann do chách mar gheall ar an gcostas a 

ghabh leis. Tríd na deiseanna oideachais seo a chur ar 

fáil saor in aisce, spreagtar an t-oideachas agus tugtar 

deis do dhaoine óga na tíre seo fás agus forbairt ar 

leibhéal fisiciúil, intleachtúil, mothúchánach agus 

morálta. Seo a leithéid a bhfuil uainn go léir mar shochaí 

chun feidhmiú sa chaoi is fearr dúinn.  

 

I mo thuairim mhacánta, luíonn locht amháin den chóras 

oideachais sa tslí inar múintear an Ghaeilge. Cuirtear 

béim de shaghas ar an nGaeilge sa chóras oideachais sa 

tslí gur chroí-ábhar í, ach sa tslí inar múintear í i 

scoileanna nach bhfuil Gaeilge mar an príomh theanga 

measaim go bhfásann níos mó fuath don teanga ná aon 

saghas scil inti a labhairt. Tá bearna scannalach ann idir 

an caighdeán Gaeilge sna Gael scoileanna agus an 

caighdeán Gaeilge sna scoileanna nach bhfuil an 

Ghaeilge á labhairt go laethúil. Cloistear an leithscéal go 

minic go bhfuil an Ghaeilge ag fáil bháis agus mar sin, 

cén mhaitheas í a fhoghlaim? Bhuel, mar a deir an 

seanfhocal “beatha teanga í a labhairt” ach is í an fhadhb 

atá againn ná nach bhfuil an teanga á labhairt sa seomra 

ranga. Cé go bhfuil 40% de mharcanna Gaeilge ard 

leibhéal ardteistiméireachta  ag brath ar chumas 

labhartha an dalta déanann daltaí na freagraí céanna a 



 

 

fhoghlaim de ghlan mheabhair a dtéann díreach  i 

gcoinne na feidhme den theanga a fhoghlaim.  

 

Anuas air seo, luíonn laigí an chóras oideachais anseo in 

Éirinn sa chúrsa ardteistiméireachta agus sa mheon a 

mhúsclaíonn sé i measc na ndaltaí. Gan dabht, Tá 

cothromaíocht i gceist leis an Ardteist sa chaoi go suíonn 

gach dalta an scrúdú céanna ar an lá céanna. É sin ráite, 

áfach, ní fhreastalaíonn sé ar chumas gach dalta. Cé go 

bhfuil réimse leathan d’ábhair ardteiste ar fáil, tá béim ar 

bunús acadúil sna hábhair don chuid is mó. Fiú sna 

hábhair níos praiticiúla ar nós an Ealaín nó an 

Corpoideachas tá scrúdú scríofa i gceist, anuas ar an 

obair phraiticiúil lena mbíonn foghlaim de ghlan 

mheabhair ag teastáil chun gráid mhaithe a bhaint 

amach. Tuigim go bhfuil roghanna eile ann ar nós 

Gairmchlár na hArdteistiméireachta agus An 

Ardteistiméireacht Fheidhmeach agus anois tá roinnt 

céimeanna nua ann inar féidir iontráil gan dul tríd an 

córas CAO ach tá sé brúite ar dhaltaí ó aois óg gurbh é 

an Ardteist an t-aon rogha.  

 

Uaireanta, is é an t-aon rogha. Is féidir le pointí CAO do 

chúrsaí leighis, fiaclóireachta agus tréidliachta éirí thar 

600, líon pointí atá dodhéanta muna bhfaightear an 

bónas 25 pointe don Mhata Ardleibhéal. Tá an scoilt idir 

mata ardleibhéal agus mata gnáth leibhéal iomarcach 

agus is minic go mbíonn ar dhaltaí freastal ar 

dianranganna díreach chun pas a bhaint amach sa mhata 

chun an bónas 25 a fháil. Bíonn costas daor ag baint leis 



 

 

na dianranganna sin agus thar an tréimhse dhá bhliain 

(ina mhaireann an cúrsa ardteiste) d’fhéadfá timpeall 

míle euro a chaitheamh. Is buntáiste iad dianranganna, 

nach bhfuil an t-ádh nó an t-airgead ag gach duine chun 

freastal orthu. Ní hiad dianranganna an t-aon bhealach 

ina bhfaigheann na daltaí is saibhre an lámh in uachtar. 

Is féidir le daltaí freastal ar chúrsaí Gaeltachta thar an 

samhradh chun feabhas a chur ar a gcuid Gaeilge nó 

freastal ar ranganna ceoil chun feabhas a chur ar a 

scileanna ceol praiticiúil, lena ghabhann 50% de mharc 

deiridh ceol na hArdteiste. Ardaíonn an factóir seo an 

cheist, an bhfuil gráid ardteiste bunaithe ar tuillteanas? 

Nó an bhfuil níos mó baint ag saibhreas, maoin agus 

acmhainní an dalta ar a ngráid ardteiste agus mar sin, a 

dtodhchaí? 

 

Tríd is tríd, tá roinnt mhaith láidreachtaí ag an gcóras 

oideachais atá againne anseo in Éirinn ach is dóigh liom 

go bhfuil an méid is mó spáis do fheabhas ag baint leis 

an nGaeilge a chur ar aghaidh chuig an chéad ghlúin eile 

agus an córas ardteiste a fheabhsú ó thaobh 

cothromaíochta de. Go raibh maith agaibh as ucht na 

éisteachta chinéalta a thug sibh dom. 


